
Проста — убачыць неба,
Цяжка — у яго паверыць,
Проста — кагосьцi ведаць,
Цяжка — кахаць бяз меры.
Вызначыць меру проста,
Ды не заўсёды варта
Ведаць дакладна кошты
Думкам, што прыйдуць заўтра.

Прыслухайся пра што пяе струна
У час, калi матыў расплюшчыў вочы.
Нам вельмi важна — добра пачынаць
Але важней — своечасова скончыць.

Мудра — ня ведаць лiшнiх,
Глупства — пасьпець усюды.
Мудрае дасьць нам Звышнi,
Глупствам адораць людзi.
Хочацца быць патрэбным,
Хочацца жыць iначай,
Цяжка паверыць небу,
Лёгка — яго ня ўбачыць.



Небасхiл у хмарах цяжкiх,
Пажадана iх абмiнуць,
Вось мы i шукалi шляхi,
Змарнаваўшы гэтым вясну.
Небасхiл у хмарах цяжкiх,
Хочацца прайсьцi памiж iх,
Новыя выходзяць шляхi,
Зводзяць нас са звыклых, старых.
На зямлi так цесна, таму
Воблакам раблюся сiвым,
Развiтальна вас абдыму,
Каб хутчэй забыцца зусім.
Каб ляцець бяз думак у сьвет,
З вышыні зірнуць на свой дом,
Зразумець што робіць сусед,
І, нарэшце, скончыць дажджом.
Дыхае прасторай мой лёс,
Нi на што ня хоча зважаць,
Лета ад зямлi да нябёс
Выпускае сонца гуляць.
Вечар непрыкметна прыйшоў,
Быццам я яго не чакаў,
З назьбiраных небам дажджоў
На зямлю нiводзiн ня ўпаў.



Вось так сядзець, паліць 
і бачыць дождж.

Да вечара, які калісьці будзе,
Кудысьці пазьнікалі дні і людзі.
Ёсьць толькі дождж.
І ўпоперак, і ўдоўж.



Чаканьне раніцы бяссоннымі начамі,
Крыху пакутлівы, крыху салодкі сум.
Кладуся ў ложак ды сьвятло не 

выключаю,
Каб тваіх думак выпадкова не пачуць.
Каб бачыць лепш усё, што засталося
Майму зьдзіўленьню ад тваіх сьлядоў,
А на душы, як і ўсюды, восень — 
Халодна марыць, і дажджы ізноў.



Воблака становiцца вадой
Па дарозе з неба да зямлi,
Я ж не пачынаю быць сабой,
Покуль мяне думкi не знайшлi.

Вецер не шукае цiшынi
Там, куды ён змушаны зьнiкаць,
А струна ўпарта не зьвiнiць,
Покуль не кране яе рука.

Неба паглынае акiян,
З вышынi зрабiўшы глыбiню,
Песьню, што да часу не мая,
Покуль нават я не пазнаю.



Жыцьцё непрыкметна мінае,
Пакуль мы плануем яго,
Хвіліну зьмяняе другая,
Нябачна складаючы год.
Гадоў гэтых неяк так мала
Адпушчана нам на зямлі... 

…жыцьцё непрыкметна мінала…
…і мы не яго пражылі…



Усе, каго разгубляў, 
снуючы ў жыцьці,

Могуць заўтра прыйсьці 
ці ў дзьверы, ці ў сон

Пасьля доўгіх блуканьняў 
між скончаных дзён,

Каб пытаньні задаць 
ці адказы знайсьці.

Іх бяз сэнсу чакаць...
І бяз сэнсу шукаць...



Я паўсюдна шукаў твае вочы,
Каб у іх назаўсёды спыніцца,
Нават самай бяссоннаю ноччу
Ты магла мне раптоўна прысьніцца.
Па жыцьці мяне водзяць дарогі,
Як магу, выбіраю кірункі,
Без цябе ўсё здаецца ўбогім —
У спатканьні шукаю ратунку.

Але ты не ідзеш мне насустрач,
Мае кветкі табе без патрэбы.
Паглынае пустыя пачуцьці
Бессэнсоўна блакітнае неба.
Мяккі вецер становіцца пругкім
І паўсюдна вышуквае хмары,
Ён як ты — не даецца ў рукі,
Ды навокал гудзе ўладарна.



Паклiкаў мяне вецер, а я
Якраз табе ўсьлед паглядаў.
А ты была зусiм не мая,
I вецер мяне клiкаў назад.

Памацаў вецер мне галаву,
Сказаў, што не пустая яна,
Я ведаў, што ня веру яму,
Ды цяжка было гэта прызнаць.

Памацаў вецер мне галаву,
Сказаў, што пасiвела яна,
А я ў той бок цiхенька зiрнуў,
Дзе ты стаяла моўчкi адна.



Вясна прыйшла, такое ўсплыла,
Што памяняўся сэнс жыцьця,
На шлях далейшы траціць сілу
Я пачынаю нехаця.

Ізноў ісьці без адпачынку,
Пры тым, што хочацца заснуць...

Я не люблю з тае прычыны
Доўгачаканую вясну.



У жыцьцё складаюцца 
бясконцыя спазьненьні,

Мы бачым іх звычайна не адразу,
У пастках выпадковых захапленьняў
Пытаньні ёсьць, але няма адказаў.
І множыць сум 

запозьненая шчырасьць,
І цэлы сьвет ня хоча быць часовым…

…гады прайшлі, а мы не навучыліся
Заўважыць перажытае ў новым.



У нас няшмат на гэтым сьвеце часу,
Ды пачынаць сьпяшацца небясьпечна,
Бо з неспасьціжнай логікай пачатку
Прыходзіць шанец 

зазірнуць у вечнасьць.



Дзень раптоўна канчаецца вечарам,
Успамінам становіцца дзень.
На імгненныя кропелькі вечнасьці
Разьлятаецца шэраг надзей.
І тады аж да самае раніцы
Мае думкі шукаюць цябе,
І міжволі губляюцца ў памяці,
Калі зноў пачынаецца дзень.

Я ўжо не грашу спадзяваньнямі,
Я старанна планую працяг,
Але мары жывуць па-за планамі,
Па-за межамі сэнсу жыцьця.
Толькі сны пасьпяваюць за мроямі,
Толькі ноччы яны найбліжэй,
І здаецца, што здзейсьніцца здолеюць,
Але зноў пачынаецца дзень.



Цябе няма ні ў вечары, ні ў ранку,
Цябе няма ні ў словах, ні ў вачах,
Няма цябе ў вакне, няма на ганку,
Няма цябе, настойліва няма.



Гэты вечар так паволі пачынаўся,
А пасьля імкліва зьнікнуў у начы.
І памкненьні цішынёю аб'яднаўшы,
Простым словам нашы думкі 

навучыў.

Гэтых словаў не хапала да сьвітаньня,
І наступныя дарыла шчодра ноч,
А ўжо тыя, што былі пры разьвітаньні,
Нам падказваў клапатліва 

дробны дождж.

Дожджык ліў, але яго ніхто ня бачыў,
Як і раніцу, што даўна надыйшла.
Я ішоў і забываў сустрэчу нашу,
А яна ўсё забыцца не магла.

 



З незаўважных гадзін
Утвараецца век,
Праз які мы ляцім
Да вядомае мэты.
І ўсе намаганьні ня думаць пра гэта,
Уплываюць на сьмех.
Нібы леташні сьнег,
Недасяжны спакой
Асьцярожныя сны
Забіраюць з сабою.
Час пакліча на золку — 

яму не адмовіш,
Не запросіш дамоў.
Час зрабіўшы нічым,
Не складзеш яго ў век,
Праз які мы імчым,
Ігнаруючы вецер.
Хтосьці побач ляцеў.
Раптам зьнік непрыкметна.
Мо застаўся ў сьне?



Я ведаю, што ты побач,
Бо бачыў пясок на сьнезе.
Тут вецер звычайна ходзiць
Халодным сiвым бязьмежжам.

Сьляды твае прыхавае 
Iмжой, каб я iх ня бачыў.
Ты побач — я адчуваю
Прысутнасьць вачэй гарачых.

Прысутнасьць хавае сутнасьць
У сум неспазнаных думак,
I хочацца быць пачутым,
Ды словаў няма разумных.

Я ведаю, што ты побач,
Ды клiкаць ня мае сэнсу,
Я моўчкi адводжу позiрк,
Бо вецер усьлед сьмяецца.



Сьвет з пустога вакна —
Мая зорка цяпер,
Ёсьць яшчэ цішыня
Ды замкнёныя дзьверы.
А яшчэ неспакой
Ды шляхі ў непазьбежнасьць,
Я туды не з табой
Адыходжу, канечне ж.

Бласлаўляю твой шлях
Ад наступнага дня,
Бласлаўляю той дах,
Што мяне не прыняў.



Спазьненьняў у каханьні не бывае,
Калі гэта сапраўднае каханьне,
Яно сабе дарогу пракладае
За межамі наладжаных гадзін.
Жыве яно заўжды за небакраем —
Ня варта без патрэбы там хадзіць.

Час няўмольна ў сьвеце валадарыць,
Ісьці назад ня ўмее як усе,
А стрэнецца з каханьнем 

твар да твару —
Губляе незваротнасьць пакрысе…

Дае каханьне сум для адпачынку
У крыўдах паламанага парадку,
Былое рэчаіснасьці часьцінкі 
Блукаюць рэхам будучых хвілін.
Каханьню ў часе цесна па прычыне 
Яго несумяшчальнасьці ні з чым.



Адагрэй мае рукі подыхам
І маўклівасьць маю даруй —
Я жыву ў чаканьні поўначы,
А мінулым я не жыву.

Толькі холад навокал вечарам,
І ўжо тут ні пры чым зіма,
Калі побач з душою вечнае,
А спакою ў ёй няма.

Я тут быў, калі дні праходзілі
І ўспомню іх — будзе час.
Адагрэй мае вочы позіркам
І застанься ў маіх вачах.



Пачынаецца неба з позірка,
З цішыні пачынаецца раніца,
З глыбіні пачынаецца возера
І з пачатку жыцьцё пачынаецца.

Пачынаецца песьня з голаса, 
закаханага ў матыў,

А яшчэ я заўважыў, што вечарам 
З усяго пачынаешся ты.



Шэптам стомленых маразоў
У нябыт адыходзіць студзень.
Я б хацеў Вас кахаць вясной,
Ды яна так няхутка будзе.

А зіму не люблю таму,
Што яна замяла дарогу,
Што вятры яе сьнегам дзьмуць
І таму, што яе так многа…



Ты як хочаш, а я
Пачынаю спачатку.
У чаканьні вясны
Не было разуменьня.
І пасьля, як вясна 
Раптам стала канчацца,
Пераблытаным сном
Аджыло захапленьне.
Ты як хочаш, а я
Болей думаць ня буду
Пра бягучыя дні
У тваім уяўленьні.
Дыхаць стала вальней,
Зацікавілі людзі,
І прастора прыбавіла
Сэнсу імгненьням.
Ты як хочаш, а я
Не нагрэюся летам,
Дажыву да зімы,
Не паверыўшы сонцу,
Ты як хочаш, а я
Мару зводзіць да мэты
Не хачу, бо тады
Яна страціць бясконцасьць.



Я ўскочыў у самы апошні вагон
І паехаў да даўна знаёмага краю.
Ён жыве без мяне 

безьліч доўгіх гадоў,
І баюся, што зараз мяне не пазнае.

Я калісьці там быў нібы рыба ў вадзе,
Нібы птушка ў небе ці дзірка ў плоце,
Я ня дыхаў так вольна пасьля анідзе,
І ня там я адчуў — што такое самота.

Першы раз я туды сапраўды захацеў,
Проста ўзяць ды паехаць 

бяз пільнай патрэбы…
На зваротным шляху 

я глядзеў цьверазей
І ў ваду, і на плот, і праз дзірку ў небе.



Горад не пазнаў мяне сягоньня,
Моўчкi я мiнаў яго завулкi,
Выйсьця вельмi доўга не знаходзiў
I блукаў, шукаючы прытулку.

Горад мой, вораг мой, 
адпусьцi мяне дамоў,

Я ў метрах тваiх вулiц сэнс губляю.
Горад мой, вораг мой, 

шэраг дзён, хвiлiн, гадоў
Няўмольна ў тваiм чэраве зьнiкае.

Хочаш, я скажу табе на вуха,
Кiм ты мне прысьнiўся гэтай ноччу,
Горад, я хачу каб ты паслухаў,
Дай мне зазiрнуць табе ў вочы.

Горад, адкацi свае машыны,
Дай маiм сьлядам спакойна легчы,
Ладжу я з табой ня лепшым чынам,
Але тут ужо як удаецца.

Горад мой, вораг мой...



Ты мяне пазнаеш па позірку —
За гады ён зусім не зьмяніўся.
Я дайшоў да выніка пошуку,
Так нічога і не забыўшыся,
Так спакою і не здабыўшы,
З марамі жыву, ды з надзеямі,
Мне гадоў хвіліны набегалі,
Розуму трывогі прыбавілі,
Нарабіўшы з чорнага белага...
І наадварот тое самае...

Я цябе пазнаю па позірку
За гады толькі ён не зьмяніўся...



Ноч, як абыякавасьць чужая,
Моўчкі мне суняцца дапаможа,
Я цябе разважліва губляю,
А пасьля бязьлітасна знаходжу.

Неспакою дадае, як можа
Вечар, шчодра тулены самотай.
Усё, што бачу, хоча быць прыгожым,
Толькі робіць гэта неахвотна.



Каму аддаць сваю пяшчоту
Шукала сіняя вада,
І аддавала мне ўпотай
Яе ў выглядзе ільда.

Мне лёд на сэрца лёгка клаўся
І дзіўна так не раставаў.

Чаму? 
Пяшчоты той спазнаўшы,
Хацела ведаць галава.



Не дазваляць сабой валодаць
Бывае часам невыносна,
Бо розум робіцца халодным
Заўсёды адпаведным коштам.

Не існуе ў сьвеце чыстых
Памкненьняў, рэчываў, каханьняў…
І шкло ня можа ня быць празрыстым
Без пастаянных праціраньняў.



Сустрэчы, расстаньнi, сустрэчы,
I Вы да мяне iдзяцё.
Я думаў, што гэта жыцьцё, 
А дзень пераходзiў у вечар.

Мо гэтай хвiлiнай i жыў я,
Калi гэтак праўда было,
I сонца ўцякала ад жнiўня,
Ушчэнт разгубляўшы цяпло.

Я думаў, што гэта ў жыцьцi
Губляюцца рэшткi тых думак,
Сабе я здаваўся разумным,
А думкi змаглi не прыйсьцi.



Неба моўчкі міргала зорамі,
Я нікуды ішоў наўпрост,
І жыцьцё маё непаўторнае
Йшло абапал. Кату пад хвост.



Шчасьце з налётам стомы,
Колкая насьцярога,
Будучыні ня помню,
Але знайду дарогу.

Заўтра хачу быць дома,
Хоць і ня ясна — дзе ён.

Толькі ад шчасьця
Стома 
Страціла 
Безнадзейнасьць.



Я ня ўпэўнены ў тым, што ты была,
Мінае час і пераблытваюцца даты.
У сэрцы рэшткі непазбытнага цяпла,
І мне няўцям, адкуль яны ўзятыя.



Я забіраю сябе ў цябе,
Заўтра я буду далёка-далёка,
Будуць гучаць незнаёмыя крокі
Тых, хто ня сьпіць, пакідаючы сьвет.

Сонейка будзе спрыяць цемнаце
Бачыць суладзьдзе 

бязьветраных думак,
Трэба там быць, 

каб застацца разумным
І па-другому жыцьця захацець.

Я пакідаю сябе без цябе, 
Адпачывай побач з новай усьмешкай,
А калі знойдзеш з мінулага нешта,
Мне пазвані — я хачу паглядзець.



Ты мяне ня будзеш шукаць
На шляхах мінулай зімы,
Дзе цябе калісьці чакаў
Я сярод сумётаў сівых.

Ты мяне ня знойдзеш вясной
Пасярод нагрэтай зямлі,
П'янага ад сонца і сноў,
Сумнага ад словаў тваіх.

Толькі лета стане, і я
Зьнікну, як мяне не было,
Буду там, дзе ты не мая,
І пакуль яшчэ ёсць цяпло.

Прыйдзе восень сны раздаваць — 
Не вазьму сабе пра цябе.
Ты мяне ня будзеш шукаць,
Я цябе ня буду чакаць
Сярод сподзеваў і надзей.



Словаў непачутых сьляды
Не даюць спакою заўжды,
Скуль іх пананесла сюды,
Словаў непачутых сьляды.



Мы абрастаем падрабязным
Праз вочы, вушы і душу.
Пытаньняў болей, чым адказаў,
Штодня даводзіцца пачуць.

Гады ідуць, і вочы бачаць
У простых рэчах новы сэнс.
Невырашальныя задачы
Мы спасьцігаем пакрысе.

І па-другому чуем словы,
І верым ім ня як раней…

Усё, што заўтра будзе новым,
Учора нам было ясьней.



Сядзеў, чакаў каля вакна
Твайго чарговага прыходу,
Не дачакаўшыся прызнаў,
Што гэта дрэнна — быць свабодным.



Жыцьцё складаецца з памылак
І з намаганьняў зразумець,
Куды ісьці, чаго хацець,
Адкуль узяць штодзённа сілу,
Каб за памылкамі пасьпець.



Гады ідуць то бачна, то ўпотай,
І азірнуцца часу не стае.
Мы са спазьненьнем бачым 

незваротнасьць
Ды ўсё часьцей залежым 

ад яе.

Мінулае штодзённа даражэе,
А будучыня ў марах растае.
Нязбытнасьць пачынае быць 

надзейнай,
І мы ўжо імкнемся 

да яе.

Упэўненасьць — 
устылая раскоша —

Дае нам стан, падобны да спакою,
І паглядае ўсьлед, нібыта просіць
Наперад не заўсёды быць сабою.



Гэты вечар да раніцы не дажыве,
Ціха зьнікне ў зіме, 

абярнецца цямрэчай.
Ён маёй галаве дазваляе сівець…
Карацей, ува ўсім — 

гэта вечар як вечар.

Ён другіх вечароў 
проста ведаць ня мог,

Іх ужо не было, калі ён нарадзіўся,
Ненадоўга прыйшоў,
Відавочна здалёк,
Непрыкметна для вока 

сусьвет атуліўшы.

На кароткі мой век 
паглядаў з-пад рукі,

А другую руку падаваў разьвітацца,
І на першы пагляд быў звычайны такі,
Нібы тут не хацеў 

назаўсёды застацца.



Я не жадаю болей лета бачыць — 
Яно цябе забрала ад мяне.
Перажыву я гэтую няўдачу,
А восень сум да шчэнту праглыне.

Паветрам чыстым 
хай астудзіць голаў,

Апалым лісьцем высьцеліць шляхі.
Мне восень моўчкі прапануе волю,
І я прымаю шчодры дар такі.



Скажыце мне праўду
Пра ранішні вецер —
Ці будзе ён цёплым
На золку ўрэшце?
Ці згоніць ён хмары
Адсюль да суботы?
А можа і ветру
Бывае лянота?



Вецер з неба, з мора хмара,
Па-над імі сонца яснае,
А ўнізе твар да твару,
Вочы ў вочы — думкі нашыя.

Вецер з неба, хмара з мора, 
Паміж імі птушкі белыя.
Зараз, заўтра і ўчора
Я маўчу, каб Вы паверылі.

Хмара з неба, з мора вецер,
Перад імі зоркі раніцай,
А за імі цёплы вечар,
Што ніколі не канчаецца.

Дзе, калі і як разьвітацца,
Не пачаўшы жыць паўторамі?
Кожны з нас сябе дачакаўся,
Каб схавацца ў гісторыі.



Было i так, што ты мяне чакала,
Але няўмольны час бярэ сваё,
Я летнiмi кароткiмi начамi
Надзiва добра помню, што ты ёсьць.

I мой былы намер цябе забыцца
Такi  далёкi сёньня ад жыцьця!
Прыходзiць ноч — 

ты пачынаеш сьнiцца,
Не даючы надзеі на працяг.



Вось і скончылася зіма,
Замянілі сьнягі дажджы,
Ёсць працяг, а мяне няма —
Я далей не зьбіраўся быць.
Я застаўся сярод зімы
У халодным сівым палоне,
Мне тут добра, я тут прывык,
Маё заўтра — ужо сягоньня.

Мне відаць праз ільды вясну,
Мне відаць праз сьнягі людзей,
Я нарэшце ўжо адпачну
Ад надзей сваіх зхаладзелых.



Калi вецер заснуў 
у сьцямнелых нябёсах, 

Што дазволiлi зоры свае палiчыць,
Зразумелася мне шараговая восень,
Ад якой ужо сёньня нiяк не ўцякчы.

Зразумелiся мне яе сум i варожасьць,
I пранiзьлiвы холад даўгiх вечароў,
I чамусьцi яна мне здалася прыгожай,
Але месца свайго я ў ёй не знайшоў.

Калi вецер заснуў 
у сьцямнелых нябёсах, 

Што дазволiлi зоры свае палiчыць,
Зразумелася мне шараговая восень,
Што маўклiва 

забрала мяне ў далячынь.



Як і ты, я ўцякаю ад людзей,
Каб прыйсьці, 

пабыўшы вольным, 
да другіх,

Як і ты, я толькі ўчора пасівеў
І пакуль яшчэ лічуся маладым.

